
INSON RUHIYATINI AKS ETTIRISHDA PEYZAJ TASVIRINING O’RNI 
 

Bobir Ruziboyev 
Mutaxassislik: 5A120101-Adabiyotshunoslik (o’zbek adabiyoti) (1-bosqich) 

 
Annotatsiya: Peyzaj – inson ichki olami, kechinmalarini aks ettiruvchi muhim 

vositadir.Mazkur maqolada peyzaj, uning badiiy asardagi o’rni, inson ruhiyatini aks ettirishda 
muhim vosita ekanligi B.Xudoyberganovning “Avlodlar yo’li” romani misolida ilmiy kuzatilgan. 
 Badiiy adabiyot inson ko’nglining mulkidir. Unda qalb sirlari kechinmalari turli 
vositalarda, turli yo’sinlarda gavdalanadi. Badiiy adabiyot turli yo’nalishlarga ega. Ulardan biri 
nasriy asarlar, xususan, romandir. 
 Bugungi kunda sermahsul ijod qilib kelayotgan Baxodir Xudoyberganovning “Avlodlar 
yo’li” romani o’ziga xos tasvir sujeti, kompozitsion vositalariga ega. Bu vositalar asarning badiiy 
saviyasi va qiyofasini yaratishga xizmat qiladi. Bunday tasvir vositalaridan biri peyzajdir. Peyzaj 
– tabiat tasvirlari elementlarining badiiy asarda ma’lum bir maqsadda qo’llanishi natijasida 
vujudga keladi. Unda yozuvchi ma’lum maqsadda asar kompozitsiyasiga tabiat tasvirlarini 
kiritadi. “Peyzajda inson hayoti uning his-tuyg’ulari bilan uyg’un holda beriladi”[4–29]. Bundan 
ko’rinadiki, peyzajlar badiiy asarlarning muhim kompozitsion unsuridir. 
 “Avlodlar yo’li” romanida bir qancha peyzaj tasvirlari keltirilgan. Masalan, “Osuda yoz 
oqshomida osmondagi son-sanoqsiz yulduzlar o’ta maftunkor jilvalanadi. Kunduzgi 
yumushlarning turmush tashvishlari-yu, beadoq ishlardan horigan odamlarning tashvishlari 
tingandek. Tun bag’rida oy balqigan osmon og’ushiga chorlayotgandek bo’laveradi” [1–3]. Ushbu 
parcha asarning birinchi qismining dastlabki satrlaridir. Bu orqali adib inson ruhiyatidagi 
osudalik, ko’ngil tinchligi, xotirjamlikni aks ettiradi. Asar qahramoni bo’lgan qariya va 
bolakayning kechinmalari tun tasvirida jamlangan. Hayotining sokin kunlarini o’tkazayotgan 
qariya o’tmish hayoti, unda ko’rgan, bilgan odamlarni, boshidan o’tgan turmushini yodga oladi. 
Son-sanoqsiz yulduzlar uning xotirasidagi eng yaxshi kunlarni anglatadi. Oy balqigan osmon 
uning xotiralarini jonlantiradi, qariyani xotiralar olamiga sayr qilish uchun chorlaydi. Hali 
hayotga endi qadam tashlayotgan bolakay esa son-sanoqsiz yulduzlarda o’zining cheksiz orzu-
umudlari, niyatlarini ko’radi. Oy balqigan osmon og’ushiga, ya’ni sir-sinoatli uzun hayot yo’liga 
chorlayveradi. Hayotning bu tadrijiy qonuniyati tun tasviri bilan ifodalanadi. Adib “adabiyotning 
tuyg’ular, sezimlar, kayfiyatlar o’yini” ekanligini, “baqirishdan ko’ra shivirlash,… aytishdan ko’ra 
ishora qilish badiiyat uchun muhim” [2–298] ekanligini anglagan holda o’z romanida buni 
mahorat bilan qo’llay olgan.     
 Romanda keltirilgan quyidagi peyzaj so’ngan umidlar, orzularini qaytadan jonlantiradi: 
“Kuz keldi. Shimoldan esayotgan salqin shamol qovjirab ketgan barglarni o’ynatadi” [1–
169].Asar qahramoni Botir armiyadan qaytadi. U bobosining tarbiyasini olgan hayotning 
qiyinchiliklariga bosh egmaydigan inson. Uning hayoti kuzdek so’lg’in, sababi o’z otasidan mehr 
ko’rmaydi. Hayot yo’lini tanlashiga, o’z hayotini qurishiga otasi tomondan hech qanday rag’bat 
yo’q. Shu sababli u o’tib ketgan bobosi Egamberganni qo’msaydi. Uning orzu umidlari qovjirab 
ketgan barglarni eslatadi. Ular yashnab barq urishiga xayrixoh buvasi vafot etgan. O’z otasi 
Rahimboy esa shimoldan esayotgan shamol kabi farzandining umidlarini yakson qilishi mumkin. 
Adib shuning uchun ham qahramonlar ruhiyatini yorqin namoyon qiluvchi peyzaj tasvirini asar 
davomida  qo’llaydi. 
  “Yozuvchi ijodkor uchun insonning ma’naviy – ruhiy bisotini anglash, inson qalbiga yo’l 
topish, qalbidagini tushunish, tushuntirish qiyin bo’lgan nozik, sirli-sehrli tuyg’u, kechinmalarni 
ifoda etish, ularning ma’nosini chaqish – mohiyatini ochish eng qiyin, ammo g’oyat muhim, 
balkim bosh masala” [5–255]. Asardagi avlodlar almashar ekan, yosh avlod vakillari asar 
o’rtasida keksa avlod vakillariga aylanadi. Xususan, Rahimboy endi otasiga erkalik qilib yuruvchi 
yosh bola emas. Balki u endi bir necha oilali farzandlarning otasi. Adib tomonidan uning ruhiyati 
quyidagi peyzaj yordamida yorqin ochib berilgan: “Tun allamahal bo’lib qolgan. Ko’kda to’lin oy 



Magistrantlarning XVII ilmiy konferensiyasi materiallari. Samarqand – 2017-yil. 
 

5 
 

suzib yuribdi. Atrof jim-jit osuda uyquda” [1–162]. Peyzajdan so’ng Rahimboy va uning xotini 
Safargullarning suhbati keltiriladi. Unda kenja farzandlari Do’simmatning ichkilikka berilgani, 
juda kech kelishi, pand-nasihatlarning kor qilmayotganligi bayon etiladi. Shu o’rinda muallif 
nima uchun allamahal bo’lgan tunni va to’lin oyni keltirib o’tadi? Adibning peyzaj tasvirini 
berishdan maqsadi avlodlar almashganligi, otaning xatolari bolasida takrorlanayotganligini 
kitobxonga anglatmoqchi. Bu jumlada allamahal bo’lgan tun xatolarni to’g’rilashga juda kech 
bo’lganligini anglatsa, ko’kda suzib yurgan to’lin oy har bir narsaning javobi borligini, ya’ni otaga 
qilingan munosabat farzanddan qaytishini ifodalaydi. “Badiiy adabiyot ko’ngil ishi bo’lgani uchun 
ham unda ulug’ va muqaddas tuyg’ular bilan bir qatorda, tuban hissiyotlar, nozik injiqliklar, 
kutilmagan to’lg’amlar bo’lishi mumkinligi tabiiydir” [2–298]. Bu holatni Rahimboy obrazida 
kuzatish mumkin. Adib shu tarzda qahramon ruhiyatini yoritishda peyzajdan mahorat bilan 
foydalanadi.  
  Xulosa qilib aytganda, adabiyotshunos olim L.I.Timofeevning aytishicha “obraz – to’qima 
yordami bilan yaratilgan va estetik qiymat kasb etgan inson hayotining umumlashma va ayni 
chog’da, aniq manzarasidir” [3–198]. B.Xudoyberganov shuni his qilgan tarzda hayotning muhim 
tomonlarini yoritishga harakat qiladi. Qahramonlarning ruhiyati, dunyoqarashi, hayotini 
tasvirlash asnosida peyzajlarga keng urg’u beradi. Asarda peyzajlar muhim badiiy “yuk” 
olganligini buning isbotidir.  

